
Շրջակա միջավայրի վրա ազդեցության փորձաքննական 

ԵԶՐԱԿԱՑՈՒԹՅՈՒՆ թիվ ԲՓ-135

« 07» 11 2006 թ.

«Արմենիա Քափըր Փրոգրամ» ՓԲԸ կողմից ներկայացված Թեղուտի լեռնահարստացման կոմբինատի և պղնձամոլիբդենային հանքավայրի I-ին հերթի (8 տարի) շահագործման աշխատանքային նախագծի վերաբերյալ
Թեղուտի հանքավայրը գտնվում է ՀՀ Լոռու մարզի Թումանյանի տարածաշրջանում, Ալավեր​դի քաղաքից 29կմ դեպի հարավ-արևմուտք: Մոտակա բնակելի տարածքներն են Թեղուտ և Շնող գյուղերը, որոնք գտնվում են հանքավայրից 4 և 6կմ հեռավորության վրա:

Հանքավայրի պաշարները հաստատվել են 1991թ, 453.8մլն տ հանքաքարում պղնձի միջին՝0.355% և մոլիբդենի միջին՝ 0.021% պարունակությամբ:

Ելնելով հանքավայրի լեռնատեխնիկական պայմաններից և հանքային մարմնի դիրքից, հան​քա​վայրի շահագործումը իրականացվելու է բաց լեռնային աշխատանքների եղանակով: Շահա​գործ​ման առաջին փուլում (8տարի) կոմբինատի արտադրողականությունը կկազմի տարեկան 7մլն տ: Իրականացվելու է հանքաքարի արդյունահանում և վերամշակում՝ պղնձի միջին 0.472% և մոլիբդենի միջին 0.0166% պարունակությամբ:

Կոմբինատի հիմնական կառույցներն են.

· բացահանք և լցակույտային տնտեսություն,

· բացահանքի արտադրական հրապարակում վարչական շենք և ավտոինքնաթափերի կայանա​տեղ,

· հարստացուցիչ ֆաբրիկա,

· պոչանքային տնտեսություն,

· էլեկտրաենթակայան,

· օժանդակ կառույցներ՝ մեխանիկական արհեստանոց, վարչական շենք, երկու կաթսայատուն, պահեստներ,

· Թեղուտ գյուղի մոտ հանրակացարան և հանգստյան գոտի,

· Ախթալայի երկաթգծին կից բազայի կառուցում,

· Դեբեդ գետի վրա ջրառ և պոմպակայան,

· պայթուցիկ նյութերի պահեստ՝ 120տ տարողությամբ:

Կոմբինատի արդյունաբերական օբյեկտների շինարարության և հանքավայրի վերջնական շա​հագործման անհրաժեշտ տարածքը կազմելու է մոտ 670հա, որից անտառածածկ է՝ 510հա:

Շահագործման առաջին 8 տարիների ընթացքում անհրաժեշտ կլինի օգտագործել մոտ 280հա տարածք, այդ թվում անտառածածկ՝ 190հա:

Թեղուտի պղնձամոլիբդենային կոմբինատի 1-ին հերթի շահագործման 8 տարիների ընթաց​քում արդյունաբերական հրապարակների և կառուցվածքների զբաղեցրած տարածքները հետևյալն են.

· բացահանք՝ 65.0հա,

· լցակույտեր՝ 52.4հա,

· բացահանքի արտհրապարակ՝ 1.8հա,

· հարստացուցիչ ‎‎ֆաբրիկայի արտհրապարակ՝ 5.5 հա
· պայթուցիկ նյութերի պահեստ՝ 1.0հա,

· պոչամբար՝ 54.0 հա,

· պոչատար և ջրահեռացման ջրանցք՝ 20.0 հա,

· մուտքային ավտոճանապարհ՝ 28.5 հա,

· լցակույտային և հանքաքարի տեղափոխման ավտոճանապարհ՝ 20.0հա,

· հանքավարչություն՝ հանրակացարանով՝ 1.0հա,

· ջրառ հանգույց Դեբետ գետի վրա՝ 0.2 հա,

· 110կՎտ էլեկտրահաղորդման գիծ՝ 30հա:

Հանքաքարի վերամշակման տեխնոլոգիան ընթանալու է հետևյալ փուլերով.

· հանքաքարի մանրացում՝ կոնային խոշոր ջարդման ջարդիչում,

· հանքաքարի երկփուլանի մանրացում. առաջին փուլը թաց կիսամանրացնող աղացներում, երկրորդը՝ գնդիկավոր աղացում,

· հիմնական համալիր և ստուգողական հարստացում, կոլեկտիվ խտանյութի լրաաղացում գնդիկավոր աղացում, մաքրում՝ պնեվմոմեխանիկական ֆլոտոմեքենայում,

· շոգեհարում, խտանյութի հիմնական և ստուգողական սելեկտիվ հարստացում (մոլիբդենային հարստացում), և մոլիբդենային հարստացած խտանյութի բազմափուլային մաքրում՝ ֆլոտո​մեքենայում,
· սելեկտիվ հարստացված պոչերի լվացում և մանրացում, հիմնական և ստուգողական հարստացված լվացված պոչերի և պղնձային խտանյութի բազմափուլային մաքրում՝ պնև​մո​մե​խանիկական ֆլոտոմեքենայում,

· մոլիբդենային խտանյութի ջրազրկում (խտացում, ֆիլտրում, չորացում),

· պղնձի խտանյութի ջրազրկում (խտացում, ֆիլտրացում):

Պոչային տնտեսությունը նախատեսվում է տեղադրել ֆաբրիկայից 3.5կմ հեռավորության վրա Խառատանոց գետի կիրճում, որի մակերսը մոտ 110 հա է: Պոչամբարի ընդհանուր ծավալը ընդուն​ված է 174մլն խմ, որը 7.0մլն տ արտադրողականության դեպքում ֆաբրիկայի աշխատանքների համար կծառայի մոտ 28 տարի: Պոչամբարի վերջնական մակերեսը կկազմի 214 հա: Պոչային տնտեսության մեջ մտնում են նաև առաջնային պատնեշը, մաքրված ջրերի կոլեկտորը իր ջրըն​դու​նիչ հորերով, պահպանիչ հողային պատնեշը՝ լրացուցիչ ծավալով, ինքնահոս պոչատարը, ջրա​հե​ռացման կառույցը, ջրհեռ ջրանցքի շահագործման ավտոճանապարհը:

Մակաբացման ապարները, որոնք ներկայացված են փխրուն նստվածքներով, օքսիդացված հան​քաքարով, ժայռային ապարներով տեղադրվում են առանձին լցակույտերում:

Ժայռային ապարները նախնական նախատեսվում է տեղավորել Դուքանաձոր գետի կիրճում, բացահանքից դեպի հյուսիս-արևմուտք: Օքսիդացված հանքաքարը 0.2% պղնձի պարունակու​թյամբ կուտակվելու է բացահանքի ուրվագծից 800մ հեռավորության վրա: Այդ հանքաքարի ընդ​հանուր քանակը բացահանքի 1-ին հերթի վերջնական ուրվագծում կկազմի 3.0մլնխմ:

Մակաբացման փխրուն ապարները տեղաբաշխվելու են հյուսիս-արևմտյան, ինչպես նաև ա​րևմտյան թափոնակույտերում:

Թափոնակույտի ծավալները բացահանքի 1-ին հերթի շահագործման դեպքում կկազմեն՝ հյու​սիս-արևմտյան 24.0մլնխմ, արևմտյան 23.0մլնխմ, արևելյան (օքսիդացված հանքաքարը) 3.0մլնխմ:

Բացահանքի ուրվագծում առկա են նաև փիրուզակիր ապարներ, որոնք կուտակվելու են ա​ռան​ձին, հետագա վերամշակման նպատակով:

Թեղուտ գյուղի գազաֆիկացումը և կոմբինատի գազամատակարարումը նախատեսվում է ի​րա​կա​նացնել Ճոճկան գյուղի գազաբաշխիչ կայանից՝ 13կմ երկարությամբ և 150մ տրամագծով միջին ճնշման խողովակաշարով:

Կոմբինատի էլեկտրամատակարարումը բավարարելու համար անհրաժեշտ է վերակառուցել «Ալավերդի-2» ենթակայանը՝ համապատասխանաբար 28կմ երկարությամբ և 110Կվտ հզորությամբ էլեկտրագիծը հասնելով միջին արտադրական հրապարակում նախատեսվող 110/6ԿՎտ հզորությամբ ենթակայանին:

Դեբեդ գետի հովիտից մինչև հարստացուցիչ ֆաբրիկայի արդյունաբերական հրապարակ նա​խա​տեսվում է կառուցել 9.5կմ երկարությամբ մուտքային և 7.5կմ երկարությամբ՝ հանքաքարի ու դատարկ ապարների տեղափոխման ավտոճանապարհներ:

Արտադրական նպատակների համար որպես ջրօգտագործման հիմնական աղբյուր ընդունվել է Դեբեդ գետը, իսկ ոռոգման սեզոնից դուրս նախատեսվել է օգտվել նաև Պակասաջուր գետի ջրե​րից: 

Տեխնիկական ջրի հիմնական սպառողը հարստացուցիչ ֆաբրիկան է, որտեղ ջուրը օգտա​գործ​վելու է հարստացման պրոցեսում, տեխնոլոգիական կարիքների, ռեագենտի լուծույթների պատ​րաստման, սարքավորումների սառեցման, արտադրամասերի մաքրման համար և այլն: Ջրի որոշ քանակ ծախսվելու է նաև բացահանքում: Թարմ տեխնիկական ջրի տարեկան ընդհանուր ծավալը կազմելու է 7125.0 հազ. խմ (20650խմ/օր, 860խմ/ժ), որն ապահովվելու է հարստացուցիչ ֆաբ​րիկայի արտհրապարակում նախատեսված 2 երկաթբետոնե ռեզերվուարներից՝ յուրաքան​չյուրը 1200խմ ծավալով: Այն կազմելու է հարստացուցիչ ֆաբրիկայի ջրապահանջի 30%-ը, իսկ մնա​ցած 70% ապահովվելու է պոչամբարի շրջանառու ջրամատակարարման ցանցից՝ 2500խմ տա​րողության 2 ռեզերվուարներից՝ պոմպակայանի միջոցով: 

Բացահանքում թարմ տեխնիկական ջրի պահանջն ապահովվելու է արտհրապարակում նախատեսված 2 երկաթբետոնե ռեզերվուարներից՝ յուրաքանչյուրը 200խմ ծավալով:

Պոչամբարի շրջանառու ջրի տարեկան ծախսը կազմելու է 14430.0 հազ. խմ (42750խմ/օր), իսկ կրկնակի օգտագործվող ջրի հաշվարկային տարեկան ծախսը՝ 1085 հազ. խմ (3150խմ/օր): Թարմ խմելու տնտեսական ջրի տարեկան ծախսը 108.0 հազ. խմ (320խմ/օր) է:

Հարստացուցիչ ֆաբրիկայի արտհարթակում թարմ խմելու ջրի համար նախատեսվելու է 2 եր​կաթբետոնե ռեզերվուար՝ յուրաքանչյուրը 100խմ ծավալով, իսկ բացահանքի արտհրապա​րա​կում՝ յուրաքանչյուրը 50խմ ծավալով:

Հրդեհաշիջման հանար անհրաժեշտ ջրապահանջը բավարարվելու է թարմ տեխնիկական ջրի համակարգից: Այդ նպատակով հարստացուցիչ ֆաբրիկայի և բացահանքի արտհարթակների ռե​զեր​վուարներում մշտական պահվելու է համապատասխանաբար 800խմ և 216խմ ջրի եռժամյա ան​ձեռնամխելի պաշար, իսկ ավտոմեքենաների լվացումը կատարվելու է շրջանառու ջրի հաշվին:

Նախագծային լուծումները բացառում են արտադրական կեղտաջրերի թափումը ջրային ռե​սուրս​ներ: Ձեռնարկությունը աշխատում է լրիվ շրջանառու համակարգով: 

Կոմբինատի և ապագա բանավանի խմելու ջրի պահանջը նախատեսվում է ապահովել Շնող գե​տի վերին հոսանքներից, նախատեսելով 400խմ/օր հզորությամբ մաքրման կայան, համապա​տաս​խան սանիտարապաշտպան գոտով և ջրառ կառույցներով:

Կոմբինատի և բանավանի տարածքում առաջացած կենցաղային կեղտաջրերը ինքնահոս եղա​նա​կով հեռացվելու են կենսաբանական մաքրման կայան (400խմ/օր հզորությամբ), որից հետո մաքրված ջրերը թափվելու են Շնող գետը:

Տարածքից անձրևաջրերի հեռացումը իրականացվելու է հեղեղատարների ցանցի միջոցով դեպի պոչամբար:

Արտադրական կեղտաջրերի արտահոսքը բաց ջրավազաններ և ստորգետնյա ջրեր բացառելու համար նախատեսվել են բնապահպանական հետևյալ միջոցառումները.

· լրիվ շրջանառու համակարգի ստեղծում,

· կենսաբանական մաքրման կայանի կառուցում,

· անձրևաջրերի և ձնհալի ջրերի հավաքում դրենաժային համակարգի օգնությամբ և ինքնահոս եղանակով հեռացում պոչատարով դեպի պոչամբար,

· օժանդակ արտադրամասերից կեղտաջրերի հեռացում պոչամբար,

· Խառատաձոր գետի ջրերի հեռացում պոչամբարի տարածքից,

· հանքադաշտի տարածքից ջրերի ուղորդում դեպի հարստացուցիչ ֆաբրիկա՝ տեխնոլո​գիա​կան գործընթացում օգտագործելու նպատակով,

· մեքենաների լվացումից առաջացած կեղտաջրերի մաքրում և կրկնակի օգտագործում,

· հոսակորուստների, վթարային արտահոսքերի, վերաթափումների հավաքման և վերադարձ​ման համար ինքնավար դրենաժային համակարգի նախատեսում,

· Շնող կայանի տարածքում նավթամթերքների պահեստների և լցավորման կայանների տեղա​կայում բետոնապատված հարթակների վրա՝ համապատասխան դրենաժային համակարգով,

· ճանապարհների պաստառի տակ՝ ձորակների և այլ ջրահոսքերի հեռացման համար, խո​ղո​վակների տեղադրում,

· գետերի կամ գետակների ծանծաղուտ տարածքներով տրանսպորտային միջոցների անցման արգելում և համապատասխան կամրջակների կառուցում,

· պոչանքների ինքնահոս տեղափոխում: 

Գործունեության ընթացքում մթնոլորտային արտանետումներ կկատարվեն.

· բացահանքից (հորատման և բարձման-բեռնաթափման աշխատանքներ, պայթեցումներ),

· հանքի մերձատար ճանապարհներից,

· տրանսպորտի աշխատանքից,

· թափոնակույտերից:

Բացահանքի տարածքից մթնոլորտ կարտանետվեն անօրգանական փոշի, ազոտի և ածխածնի օքսիդներ, ածխաջրածիններ: 

Բացահանքից և թափոնակույտերից մթնոլորտ արտանետվող փոշու հաշվարկային տարեկան քանակը կկազմի մոտ 890տ/տարի:

Հարստացուցիչ ֆաբրիկայի մթնոլորտ արտանետված վնասակար նյութերի քանակը կկազմի 13տ/տարի:

Ըստ կատարված հաշվարկների բոլոր արտանետումները գտնվում են թույլատրելի նորմերի սահմաններում: Մթնոլորտային արտանետումներ կկատարվեն նաև կաթսայատներից, տրանս​պոր​տից, շինարարական աշխատանքներից:

Արտանետվող փոշու ընդհանուր քանակը ավտոտրանսպորտի աշխատանքից կկազմի է 24.9տ/տարի:

Ավտոմեքենաներից և մեխանիզմներից մթնոլորտ արտանետվող գազերի քանակները կկազմի 15.69տ/տարի: Կաթսայատների արտանետումները կկազմի 10.06տ/տարի:

Մթնոլորտային արտանետումների նվազեցմանն ուղղված նախատեսվում են.

· փոշու արտանետումների նվազեցման համար տարածքի ջրցանում, ինչը 40-50%-ով կնվազեցնի փոշու արտանետումները,

· շինարարական հրապարակի ցանկապատում՝ ցելոֆանով, ինչը կկանխարգելի փոշու տա​րա​ծումը,

· մեքենաների տեխնիկական վիճակի հսկողություն, արտանետումների խողովակի վրա զտիչ​նե​րի տեղադրում(բոլոր այն դեպ​քերում, եթե այդ մեքենաների գործարանային պարամետրերը նա​խա​տե​սում են նման հնարավորություն),
· տեղում բետոն պատրաստելու դեպքում հանգույցի վրա ծածկի նախատեսում,

· բեռնման-բեռնաթափման գործընթացի ժամանակ խճի և ավազի ջրցանում,

· շարժիչների աշխատանքի կարգավորում:

Տարեկան 7մլն. տ արտադրողականության դեպքում 4.65մլն խմ դատարկ ապար կտեղափոխ​վի թափոնակույտեր: Թափոնների մի մասը կօգտագործվի պատնեշների կառուցման, ճանապարհ​ների և ձեռնարկության շինարարական աշխատանքների ընթացքում, իսկ մնացած մեծ մասը կտե​ղա​փոխվի թափոնակույտեր: 

Հանքահարստացման գործընթացում խտանյութի ընդհանուր ելքը (պղնձի և մոլիբդենի) կազ​մում է 1.25%, մնացած 98.75%-ը պոչանյութերն են, որոնք պահեստավորվում են պոչամբարում: Պոչ​ամ​բար տեղափոխվող պոչանյութերի պինդ մասի քանակը տարեկան կկազմի մոտ 6.91 մլն.տ: Պոչանյութերը հրդեհավտանգ չեն և պատկանում են վտանգավորության 4 դասին:

Ձեռնարկության շահագործման ընթացքում տեխնիկայի, սարքավորումների, նրանց տարբեր հանգույցների մաշվածության, ջարդման պատճառով առաջանում են սև մետաղի ջարդոններ, որոնք կկուտակվեն այդ նպատակով հատուկ առանձնացված հարթակներւմ և երկաթուղային տրանսպորտով կտեղափոխվեն սև մետաղների մշակման գործարաններ:

Մաշված ավտոդողերը պետք է պահեստավորվեն հատուկ հատկացված հարթակներում՝ դար​սակի ոչ ավելի, քան 1.5մ բարձրությամբ: Ռետինատեխնիկական թափոնները վերաբերվում են ոչ թունավոր թափոնների դասին և կուտակվելուց հետո երկաթուղով կտեղափոխվեն վերամշակ​ման:

Օգտագործված յուղերը հավաքվելու են տակառաձև տարաներում և տեղափոխվելու են նավ​թամթերքների պահեստում առանձնացված հարթակ: Այստեղից էլ պարբերաբար կուղարկվեն նավ​թամթերքների վերականգնման գործարան:

Պինդ կենցաղային թափոնները և շինարարական աղբը կոմբինատի տարածքից տեղա​փոխ​վե​լու են հատուկ պոլիգոններ, որոնց տեղանքը համաձայնեցվելու է տեղական կառա​վար​ման մար​մին​ների հետ:

Կենսաբանական մաքրման կայանից հեռացվելու է նստվածքի միայն 70%-ը, մնացածը թող​նվե​լու է որպես մերան: Ջրազրկված նստվածքը տեղափոխելու են պոչամբար: Բացահանքի հավա​քա​կայանի շրջանառու ջրի մաքրման համակարգում առաջացող նստվածքը հավաքվելու է շարժո​ղա​կան բեռնարկղերում, այնուհետև տեղափոխվելու է պոչամբար:

Նախագծում նախատեսվում են հետևյալ հակավթարային միջոցառումները.

· հարստացուցիչ ֆաբրիկայի յուրաքանչյուր արտադրամաս ունենալու է ինքնավար դրենա​ժա​յին համակարգ վթարային արտահոսքերի, վերաթափումների հավաքման, և համա​պա​տաս​խան տեխնոլոգիական գործընթաց, դրանց վերադարձման համար,

· պոչամբարի հիմնական պատնեշից ներքև նախատեսվում է կառուցել պահպանիչ հողային պատ​նեշ և համապատասխան ծավալ՝ լրիվ մեկուսացված կավե շերտով,

· պոչանյութերի տեղափոխումը իրականացվում է ինքնահոս եղանակով բետոնե վաքերի օգնու​թյամբ, ինչը թույլ կտա մի քանի անգամ նվազեցնել վթարի հավանականությունը,

· ֆաբրիկայի տեխնիկական ջրի պահեստարաններում մշտական կպահպանվի երեքժամյա ջրի պաշար՝ հակահրդեհային նպատակով,

· նավթամթերքների պահեստները պետք է կազմակերպված լինեն բետոնե հարթակների վրա և ունենան հոսակորուստների և թափվածքների հավաքման և վերադարձման համակարգ,

· պայթուցիկ նյութերի պահեստը պետք է լինի ցանկապատված, ունենա երկու ելք և առանձին պահակակետ: Պահեստը պետք է ունենա շանթարգել, պաշտպանված լինի մթնոլորտային տե​ղում​ներից, գրունտային ջրերի ներթափանցումից և արևի ուղիղ ճառագայթներից,

· խմելու ջրի ջրառը և ավազանները պետք է ունենան սանիտարական գոտի և պահակակետ,

· խմելու ջրի ջրատարը և կոյուղին նախագծված են այնպես, որ վթարի դեպքում այս ջրերը չխառնվեն միմյանց հետ,

· բոլոր շինությունները կունենան հողանցում և շանթապաշտպանություն,

· այն հատվածներում, որտեղ խողովակաշարերը հատվում են ճանապարհների հետ, նախա​տես​վում են հատուկ անցումներ՝ խողովակը խողովակի մեջ, էստակադա, խողովակը բետոնե վաքում և այլն:

Պոչամբարի և լցակույտի տարածքի շրջակա հողերի աղտոտումը կանխելու, ինչպես նաև այս տարածքները վերականգնելու համար անհրաժեշտ է իրականացնել հետևյալ միջոցառումները:

Բացահանքի և լեռնահարստացուցիչ ‎ֆ‎աբրիկայի շինարարության ժամանակ այդ տարածք​նե​րից տեղահանվելու է բերրի հող՝ մոտ 50 սմ հզորությամբ: Վերջինս տեղափոխվելու է համապա​տաս​խան տարածքներ և կատարվելու է թիթեռնածաղկավոր և հացազգի խոտախառնուրդի ցանք, որը կառաջացնի ճիմ և կբարձրացնի հողի հակաէռոզիոն դիմադրողականությունը, կպահպանի հողի հիմնական ջրա‎ֆ‎իզիզիկական հատկությունները: Հետագայում այս հողը կօգտագործվի պո​չ​ամ​բարի և լցակույտի մակերեսները մինչև 30-50սմ հզորությամբ հեղաշերտով ծածկելու համար: Սա կկանխարգելի ծանր մետաղներով հարուստ հանքանյութի հողմնահարումը և քամու միջոցով տարածումը:

Նախատեսվում է մակաբացման ապարների ռեկուլտիվացում՝ հյուսիս-արևմտյան թափո​նա​կույ​տեր՝ 40հա, և արևմտյան թափոնակույտեր՝23հա: Ռեկուլտիվացման աշխատանքները կսկսվեն շա​հագործման 5-րդ տարում: Թափոնոկույտերի յարուսների հարթակները կհարթեցվեն և կծածկ​վեն հողի 50սմ շերտով, որը նախապես հանվել էր շինարարական աշխատանքների ժամանակ:

Նախատեսվում է նաև պոչամբարի փուլային ռեկուլտիվացում: Պատնեշի թեքությունների ռեկուլտիվացիան իրականացվելու է շահագործման ամբողջ ընթացքում, պատնեշի բարձրացմանը համընթաց, իսկ լողափի մակերեսը՝ պոչամբարի կոնսերվացումից հետո: Ռեկուլտիվացումը նա​խատեսում է 30սմ հողի լիցքավորում և խոտի ցանում:

Բացահանքի, լեռնահարստացուցիչ ‎‎ֆաբրիկայի և ճանապարհների եզրերի թեք լանջերում ի​րա​կա​նացվելու են անտառմելիորատիվ աշխատանքներ՝ հողերի բարելավման և արտադրողա​կա​նու​թյան բարձրացման նպատակով; Կտնկվեն ծառաբուսային և թփուտային տնկիներ, որոնք նպաս​տում են հողում խոնավության կուտակմանը և պահպանմանը, կստեղծեն բարենպաստ միկ​րոկլիմա բույսերի և կենդանիների կենսագործունեության համար: Անտառմելիորացիան ոչ միայն հողապաշտպան, այլ նաև հողագոյացնող միջոցառում է: Անտառմելիորացիոն աշխատանքների արդյունքում կնվազեն նաև այս տարածքից դեպի շրջակայք աղմուկի և փոշու տարածումը:

Նախագծում նախատեսված է շրջակա միջավայրի մոնիտորինգ: Բաց ջրավազանների, գրուն​տա​յին ջրերի և մթնոլորտային օդի որակի կանոնավոր մոնիտորինգը թույլ կտա արագ արձա​գան​քել և ձեռնարկել համապատասխան միջոցառումներ շրջակա միջավայրի աղտոտումները կանխելու համար: Նախագծում բերված է մոնիտորինգի իրականացման ծրագիր:

Կոմբինատում աշխատանքների դադարեցումից հետո նախատեսվում է նաև ձեռնարկության կոնսերվացում՝
· բոլոր այն սարքավորումները, որոնք անմիջապես շփվել են թունավոր նյութերի հետ, կվնա​սազերծվեն,

· ռեագենտների և քիմիկատների մնացորդները կոնսերվացումից հետո կվաճառվեն կամ կվե​րադարձվեն մատակարարին: Վաճառման ենթակա են նաև վառելանյութերը և յուղերը,

· ձեռնարկության տարածքում կուտակված թունավոր թափոններն ու վարակված հողի շերտը կտեղափոխվեն պոչամբար և կթաղվեն:

Սարքավորումները, շենքերն ու շինությունները կապամոնտաժվեն, հիմքերը կհավասարվեն հո​ղին, կվերականգնվի բնական դրենաժը: Ճանապարհները և մերձատար ճանապարհները կքանդ​վեն, տարածքը պետք է մաքրել, վարել և վերականգնել նախկին լանդշա‎‎ֆտը: Որպես այլըն​տրանք կարող է դիտվել ջարդոնից ու թափոններից տարածքի մաքրումից և վնասազերծումից հե​տո շենքերի և շինությունների վաճառքը կամ վարձակալության տրամադրումը՝ սանիտարական և է​կոլոգիական պահանջներին համապատասխանող եղանակով՝ դրանց օգտագործման նպատա​կով:

Փորձաքննական պահանջներ
1. Մինչև գործունեության իրականացումը անհրաժեշտ է ՀՀ օրենսդրությամբ սահմանված կար​գով ստանալ համապատասխան համաձայնությունները և թույլտվությունները (ներառյալ ՀՀ կա​ռավարության որոշումը՝ հողերի գործառնական նշանակության փոփոխության վերա​բեր​յալ):

2. Անհրաժեշտ է ՀՀ օրենսդրությամբ սահմանված կարգով շրջակա միջավայրի վրա ազ​դե​ցության փորձաքննության ներկայացնել.

· հանքավայրի սահմաններում տեղակայված Թեղուտի փիրուզի հանքարդյունահանման ծրա​գի​րը,

· ենթակառուցվածքների և Թեղուտ գյուղի տարածքում հանգստյան գոտու (արհեստական լճակ, քոթեջներ և այլն) նախագծային փաստաթղթերը,

· հանքավայրի երկրորդ հերթի շահագործման նախագծային փաստաթղթերը, 

· տարածքի (հանքավայր, լցակույտ, պոչամբար և այլն) ռեկուլտիվացիայի և կոնսերվացման նա​խագծային փաստաթղթերը: 

3. Անհրաժեշտ է կազմել, և շահագրգիռ մարմինների հետ համաձայնեցնել անտառի վերա​կանգնմանն ու փոխհատուցմանն ուղղված միջոցառումների ծրագիրը: 

4. Անտառահատումները իրականացնել աստիճանաբար՝ լեռնային աշխատանքների զարգաց​ման ծրագրին համընթաց:

5. Գործունեության ընթացքում անհրաժեշտ է պարբերաբար իրականացնել շրջակա միջավայրի բաղադրիչների (ջուր, օդ, հող և այլն) մոնիտորինգ, կազմել հետնախագծային միջոցառումների իրականացման և վերլուծության հաշվետվություն, ինչը պետք է հասանելի լինի պետական շահագրգիռ մարմիններին և հասարակայնությանը:

ԵԶՐԱԿԱՑՈՒԹՅՈՒՆ
ՀՀ բնապահպանության նախարարությունը «Շրջակա միջավայրի վրա ազդեցության փոր​ձա​քննության մասնագիտական իրավասության հավաստագիր տվող և շրջակա միջավայրի վրա ազ​դե​ցության փորձաքննական եզրակացությունը հաստատող հանձնաժողովի» որոշմամբ «Արմենիա Քա​փըր Փրոգրամ» ՓԲԸ կողմից ներկայացված Թեղուտի լեռնահարստացման կոմբինատի և պղն​ձամոլիբդենային հանքավայրի I-ին հերթի (8 տարի) շահագործման աշխատանքային նախագծի վերաբերյալ տալիս է դրական եզրակացություն՝ վերը նշված պահանջների պարտադիր կատար​ման պայմանով:

